
Referencia: 2025/14634W

Procedemento: Expedientes de aprobación y modificación de Ordenanzas ordinarias

Interesado:  

Representante:  

NEGOCIADO DE SECRETARÍA XERAL (504) 

DITAME

  
Aprobación da Ordenanza reguladora do Obradoiro de Gaitas e Instrumentos Tradicionais 
da Deputación Provincial de Ourense.

 

 D.ª Marta Novoa Iglesias, do Grupo Popular, expón o contido da proposta da Presidencia.

Non se producen intervencións e, co voto a favor do Grupo Popular (6) e do BNG (2) e a 
abstención do Grupo Socialista (4) e de Democracia Ourensana (2), a comisión ditamina 
favorablemente a adopción, por parte do Pleno, do seguinte acordo:
  

  
Primeiro. Aprobar inicialmente a Ordenanza reguladora do Obradoiro de Gaitas e 
Instrumentos Tradicionais da Deputación Provincial de Ourense, quedando o seu texto 
íntegro coa seguinte redacción:

Artigo 1º.- Definición e obxecto
1. O Obradoiro de Gaitas e Instrumentos Tradicionais da Deputación Provincial de Ourense, 
constitúe un servizo público de carácter cultural e educativo de titularidade da Deputación 
Provincial de Ourense, desenvolto ao abeiro da competencia atribuída ao Goberno 
provincial para a realización de actividades cuxa finalidade sexa o fomento en materia de 

educación e cultura, de conformidade co disposto no artigo 118.d) da Lei 5/1997, do 22 de 
xullo, de administración local de Galicia.
2. O obxecto principal do Obradoiro de Gaitas e Instrumentos Tradicionais da Deputación 
Provincial de Ourense, constitúeo o ensino con carácter non regrado da elaboración de 
instrumentos musicais tradicionais de Galicia, así como a realización de actividades 
complementarias do dito obxecto principal, tales como concursos, exposicións e outras 
análogas. As actividades concretas que integrarán o servizo determinaranse anualmente 
conforme co previsto no artigo 3.
3. O Obradoiro de Gaitas e Instrumentos Tradicionais da Deputación Provincial de Ourense 
é un establecemento dependente da Administración provincial e carente de personalidade 
xurídica, integrándose, para todos os efectos, na Deputación Provincial de Ourense, a cuxos 
órganos de goberno corresponde, en exclusiva, a adopción dos actos e disposicións 
precisos para o seu funcionamento, e, en particular, de calquera acto administrativo con 
efectos fronte a terceiros.

Artigo 2º. Réxime de xestión
O Obradoiro de Gaitas e Instrumentos Tradicionais da Deputación Provincial de Ourense 
poderá xestionarse mediante calquera dos modos de xestión previstos na lexislación de 
réxime local.

Artigo 3º. Programación anual do Obradoiro
1. As actividades que desenvolverá a escola determinaranse antes do 15 de setembro de 
cada exercicio, para un período máximo de doce meses. A programación anual será 
aprobada pola Xunta de Goberno da Deputación Provincial, a proposta da Dirección do 
Obradoiro, e incluirá as determinacións seguintes:

- Accións formativas que se desenvolverán, incluíndo o seu calendario e a relación de 
recursos humanos e materiais necesarios para a súa impartición.

- Prazos e procedemento de inscrición para a participación nas accións formativas.
- Outras actividades previstas.
- Prezos públicos dos servizos previstos, fixados de conformidade co establecido no 

artigo 4, sempre e cando a facultade para a súa fixación fose delegada na Xunta de 
Goberno.

A programación poderá suxeitar o efectivo desenvolvemento das accións previstas ao 
cumprimento de determinadas condicións de carácter obxectivo e, en particular, á existencia 
dun número mínimo de alumnos matriculados na acción formativa. Igualmente, a 
programación poderá establecer requisitos específicos de acceso das persoas interesadas 
ás accións formativas ou doutro tipo que leve a cabo a escola. Estes requisitos deberán ter 
unha xustificación obxectiva e en ningún caso poderán ser discriminatorios. En particular, 
non se considerará discriminatoria a restrición de acceso a determinadas actividades a 
persoas pertencentes a colectivos específicos precisados dunha especial atención por parte 
das administracións públicas.
2. A programación aprobada será obxecto de publicación no Boletín Oficial da Provincia e na 
sede electrónica da Deputación Provincial.
3. A programación anual poderá ser modificada por razóns de oportunidade ao longo da súa 
vixencia.

Artigo 4º.- Prezos públicos dos servizos prestados polo Obradoiro de Gaitas e Instrumentos 
Tradicionais da Deputación Provincial de Ourense 
1. Os servizos prestados polo Obradoiro de Gaitas e Instrumentos Tradicionais da 
Deputación Provincial de Ourense, serán gravados mediante prezos públicos de xeral 
aplicación, que se determinarán mediante as seguintes regras:
a) Dado o carácter de interese cultural, social e educativo das actividades desenvolvidas 
pola escola, os prezos non terán que cubrir integramente os custos do servizo. Non obstante 
o anterior, deberán cubrir cando menos, e como regra xeral, o 40% dos custos do servizo, 
agás naqueles casos en que se trate de servizos dun marcado carácter social dirixidos 
especificamente a colectivos especialmente desfavorecidos.
b) Na fixación dos prezos públicos por accións formativas poderase esixir unha tarifa en 
pagamento único en concepto de matrícula e unha tarifa de pagamento periódico polos 
servizos efectivamente recibidos.
c) Na fixación das tarifas poderán establecerse bonificacións dirixidas a persoas con baixo 
nivel de renda ou pertencentes a colectivos especialmente desfavorecidos.
d) Os prezos públicos esixiranse en réxime de autoliquidación, que se practicará a través 
dos impresos habilitados para o efecto pola Administración provincial. A autoliquidación 
correspondente á matrícula realizarse no momento da inscrición nas actividades gravadas e 
ás autoliquidacións correspondentes ás tarifas periódicas, no caso de establecerse, 
deberanse de efectuar por adiantado nos primeiros cinco (5) días do período ao que se 
refiran. O pagamento dos prezos públicos será requisito inescusable para a admisión nas 
actividades ou servizos gravados, e o cesamento no seu pagamento determinará a 
suspensión automática no dereito á recepción do servizo.
e) A fixación dos prezos dos diferentes servizos e actividades poderá delegarse na Xunta de 
Goberno, suposto no que se incluirá na programación anual da escola.
f) O pagamento dos prezos públicos deberá realizarse a través do modelo de autoliquidación 
habilitado para o efecto pola Deputación Provincial de Ourense en calquera das entidades 
bancarias colaboradoras que se indiquen no impreso, nas oficinas de Correos, a través da 
pasarela de pagos da sede electrónica da Deputación Provincial ou por calquera outro 
medio que se habilite pola Deputación Provincial.
2. O acceso ás exposicións organizadas e xestionadas polo Obradoiro será gratuíto.

Artigo 5º.- Procedemento de inscrición e baixa nas actividades incluídas na programación 
anual
1. A inscrición nas actividades no Obradoiro de Gaitas e Instrumentos Tradicionais da 
Deputación Provincial de Ourense levarase a cabo mediante instancia dirixida á Presidencia, 
nos modelos que se establezan para o efecto, nos prazos establecidos na programación 
anual, podendo presentarse en calquera dos lugares previstos no artigo 16.4 da Lei 
39/2015, de 1 de outubro, do Procedemento Administrativo Común das Administracións 
Públicas.
Os solicitantes deberán cumprir os requisitos que, se é caso, estableza a programación 
anual para a actividade de que se trate.
Unha vez concluído o prazo de presentación de solicitudes, a Presidencia resolverá sobre 
as inscricións solicitadas, mediante decreto que non será obxecto de notificación 

individualizada, e publicarase no Boletín Oficial da Provincia e na sede electrónica da 
Deputación Provincial de Ourense.
2. A Presidencia, de oficio, e trala tramitación previa do expediente contraditorio con 
audiencia dos interesados, poderá declarar a baixa forzosa dos usuarios que vulneren as 
normas básicas de convivencia no desenvolvemento das accións ou de calquera xeito 
perturben o seu normal funcionamento.
3. Os interesados poderán, en calquera momento, causar baixa voluntaria en calquera 
acción na que participen, comunicándollo á Dirección da Escola.
4. A baixa nas accións nas que participen os usuarios non dará dereito á devolución dos 
prezos públicos aboados en concepto de matrícula, nin aos correspondentes aos servizos 
xa prestados ou aos servizos correspondentes ao período de facturación no que se produza 
a dita baixa.
5. No non previsto nesta ordenanza serán de aplicación as previsións que estableza a 
programación anual e, no seu defecto, as normas xerais de procedemento administrativo 
común.

Disposición derradeira
Esta ordenanza entrará en vigor a partir do décimo quinto día hábil contado a partir do día 
seguinte ao da súa publicación íntegra no Boletín Oficial da Provincia de Ourense.

Segundo: De conformidade co disposto no artigo 49 da Lei de bases do réxime local, 
someter o presente expediente e o acordo de aprobación inicial ao trámite de información 
pública e audiencia dos interesados, polo prazo dos trinta (30) días hábiles seguintes ao da 
publicación deste anuncio no BOP, realizándose igualmente a pertinente publicación no 
taboleiro da sede electrónica da Deputación Provincial. Durante o expresado prazo poderán 
presentarse as reclamacións e suxestións que se estimen oportunas, que serán resoltas 
pola Corporación Provincial, coa aprobación definitiva, se é o caso, da ordenanza. Se non 
se presentan reclamacións ou suxestións entenderase elevado a definitivo o acordo de 
aprobación provisional adoptado.

